ບົດປາ​ໄສ
ທ່ານ ເຈົ້າແຂວງຫຼວງພະບາງຕໍ່ພິທີ​ສະ​ເຫລີ​ມສະຫລອງ
​ວັນສ້າງຕັ້ງສະຫະພັນແມ່ຍິງລາວ ຄົບຮອບ 60 ປີ 
( 20 ກໍລະກົດ 1955 - 20 ກໍລະກົດ 2015 )
ຮຽນ : ບັນດາສະຫາຍແຂກທີ່ມີກຽດ, ເອື້ອຍນ້ອງແມ່ຍິງທີ່ຮັກແພງທັງຫຼາຍ.
 
​ພວກເຮົາລ້ວນແຕ່ຮູ້ກັນດີແລ້ວເວົ້າເຖິງປະຫວັດສາດປະ​ເທດ​ເຮົາ ກ່ອນໜ້ານີ້ຊາດລາວເຮົາໄດ້ຕົກຢູ່​ພາຍ​ໃຕ້​ແອກ​ຄອບ​ຄອງຂອງພວກສັກດີນາ, ຈັກກະພັດລ່າ​ເມືອງ​ຂຶ້ນ​ແບບ​ເກົ່າ ​ແລະ​ໃໝ່​ນັບ​ເປັນ​ເວລາ​ຫລາຍ​ຮອ້ຍປີ, ປະຊາຊົນລາວໂດຍສະເພາະແມ່ນເອື້ອຍນ້ອງແມ່ຍິງບັນດາເຜົ່າ​ລ້ວນແຕ່ຖືກກົດຂີ່ຂູດຮີດ, ໄດ້ຮັບຄວາມທຸກທໍລະມານ, ບໍ່ມີສິດສຽງໃນສັງຄົມ; ແຕ່ດ້ວຍຈິດໃຈຮັກຊາດ, ຮັກ​ກຽດ​ສັກ​ສີ​​​ອັນ​ສູງສົ່ງ ​ແລະບໍ່ຍອມຈຳນົນ ​ເອື້ອຍ​ນອ້ງ​ແມ່ຍິງ​ຈຶ່ງພ້ອມກັນລຸກຂື້ນຕໍ່ສູ້ຢ່າງອົງອາດກ້າແກ່ນ, ສ້າງຖານະບົດບາດ​ຕົນ​ເອງ​ໃຫ້ນັບ​ມື້ນັບ​ສູງ​ຂຶ້ນ​ເປັນ​ກ້າວໆ ໄດ້​ເກີດ​ມີ​ນັກຮົບຕໍ່ສູ້​ວິລະ​ສະຕີ​ຫລາຍ​ທ່ານ​ທີ່​ໄດ້​ຈາ ລຶກ​ໄວ້​ໃນ​ປະ​ຫວັດ​ສາດ​ຂອງ​ຊາດ​ເຮົາ. ອັນນີ້ມັນໄດ້ສອ່ງແສງໃຫ້ເຫັນມູນເຊື້ອຮັກຊາດ ຮັກປິຕຸພູມ,  ຮັກກຽດສັກສີ, ບວກໃສ່ຄວາມອົງອາດກ້າຫານຂອງແມ່ຍິງລາວໃນພາລະ ກິດຕໍ່ສູ້, ປົກປັກຮັກສາ ແລະສ້າງສາພັດທະນາປະເທດຊາດຂອງເຮົາ. ສໍາລັບແຂວງ ຫລວງພະບາງ  ຂອງພວກເຮົາກໍ່ໄດ້ມີ ແມ່ປ້າຈໍານວນບໍ່ໜອ້ຍມີຄວາມຄຽດແຄ້ນໂຕນໜີອອກຈາກແອກຄອບຄອງຂອງພວກສັກດີນາ, ພວກລ່າເມືອງຂຶ້ນ ໄປເຮັດການປະຕິວັດ ເພືອ່ປົດປອ່ຍຊາດ, ປົດປອ່ຍແມ່ຍິງ ໄດ້ກາຍເປັນຜູ້ນໍາຂັ້ນສູງເຊັ່ນ: ແມ່ເຖົ້າຄໍາແພງ ບຸບຜາ, ແມ່ເຖົ້າ ຄໍາຫລ້າ ວົງສັກ ແລະ ຫລາຍທ່ານໄດ້ກາຍເປັນນັກຮົບ, ວິລະຊົນແຫ່ງຊາດ ຖືກຈາລຶກໄວ້ໃນປະຫວັດສາດຂອງຊາດ.

ມາຮອດປີນີ້ກໍ່ມີອາຍຸຄົບຮອບ 60 ປີ ພໍດີ ຄະນະພັກ, ອົງການປົກຄອງແຂວງກໍ່​ຄື​ສະຫະພັນ​ແມ່ຍິງ​ແຂວງ ຫລວງ​ພະ​ບາງ ​ໄດ້ຈັດຕັ້ງພິທີສະເຫຼີມສະຫຼອງໃນວັນສໍາຄັນດັ່ງກ່າວຂຶ້ນຢ່າງ​ເປັນ​ທາງ​ການຢູ່ດິນ​ແດນ​ແຫ່ງເມືອງມໍລະດົກໂລກ​ ​ເຊິ່ງງານໂຮມຊຸມນຸມຄັ້ງນີ້ໄດ້ດໍາເນີນຂື້ນພາຍໃຕ້ບັນຍາກາດທົ່ວພັກ ທົ່ວລັດ ແລະທົ່ວປວງຊົນລາວທັງຊາດພວມສຸມທຸກສະຕິປັນຍາ ແລະກຳລັງແຮງເຂົ້າໃສ່ໄລຍະທ້າຍແຫ່ງການຈັດຕັ້ງຜັນຂະ ຫຽາຍເນື້ອໃນຄາດໝາຍ 4 ບຸກທະລຸ ທີ່ກອງປະຊຸມໃຫຍ່ຄັ້ງທີ່ IX ຂອງພັກວາງອອກ, ມະຕິ​ກອງ​ປະຊຸມ​ໃຫຍ່ ຄັ້ງທີ VI ຜູ່ແທນແມ່ຍິງລາວ ຢ່າງຟົດຟື້ນ.  ພິເສດ ປະຊາຊົນແຂວງ ຫລວງພະບາງ ພວກເຮົາແມ່ນພວມສຸມທຸກສະຕິປັນຍາສ້າງແຂ່ງຂັນກັນຂະບວນການຂໍ່ານັບຮັບຕອ້ນກອງປະຊຸມໃຫຍ່ ຄັ້ງທີ VII ອົງຄະນະພັກແຂວງທີ່ຈະມາເຖິງຢ່າງເຄັ່ງຮອ້ນ.

ຕາງໜ້າໃຫ້ຄະນະນຳຂອງແຂວງ ແລະໃນນາມປະທານງານໂຮມຊຸມນຸມ, ຂ້າ ພະເຈົ້າຂໍສະແດງຄວາມຢ້ຽມຢາມຖາມຂ່າວອັນອົບອຸ່ນ ແລະຄວາມສາມັກຄີຮັກແພງມາຍັງບັນດາຜູ້ແທນ, ເອື້​ອຍນ້ອງແມ່ຍິງ ແລະຂໍຝາກຄວາມຢ້ຽມຢາມຖາມຂ່າວຄວາມສາມັກຄີຮັກແພງອັນອົບອຸ່ນຜ່ານພວກສະຫາຍໄປຍັງເອື້ອຍນ້ອງແມ່ຍິງທີ່ພວມຈັດຕັ້ງປະຕິບັດໜ້າທີ່ວຽກງານ​ຢູ່​ຕາມ​ຂະ​ແໜງ​ການຕ່າງໆ, ຢູ່​ທອ້ງຖິ່ນ​ຮາກ​ຖານ​ການ​ຜະລິດ, ບໍລິການ​ຄ້າຂາຍ ​ແລະ​ພວມ​ພັກ​ຜອ່ນປິ່ນປົວ, ຮັກສາ​ສຸຂະພາບ ​ແລະ​ອື່ນໆ​ຢ່າງ​ທົ່ວ​ເຖິງ. 
ພິ​ເສດໃນໂອກາດທີ່ມີຄວາມໝາຍສຳຄັນນີ້ ຂ້າພະເຈົ້າຂໍສະແດງຄວາມນັບຖືມາຍັງບັນດາພໍ່ລຸງ, ແມ່ປ້າຜູ້ມີຜົນງານໃນພາລະກິດປະຕິວັດຊາດ ທີ່ໄດ້ເຂົ້າຮ່ວມ ແລະໃຫ້ຄວາມອົບອຸ່ນແກ່ພິທີໃນຄັ້ງນີ້.
ບັນດາທ່ານ, ບັນດາ​ສະຫາຍ​ທີ່​ຮັກ​ແພງ​ທັງຫລາຍ
ພັກ​ປະຊາຊົນ​ປະຕິວັດ​ລາວ ​​ເວລາ​ໃດ​ກໍ່ໄດ້​ມີ​ແນວທາງນະ​ໂຍບາຍຢ່າ​ງຈະ​ແຈ້ງ​ໃນ​ການສົ່ງ​ເສີມ​ເພດ​ຍິງຢ່າງຮອບດ້ານ​ໃນການປະກອບສ່ວນເຂົ້າໃນ​ພາລະກິດ​ປົກ​ປັກ​ຮັກສາ ​ແລະ​ສ້າງສາ​ພັດທະນາ​ປະ​ເທດ​ຊາດ​ຂອງ​ພວກ​ເຮົາ ​ໂດຍ​ມີອົງການ​ຈັດ​ຕັ້ງ​ສະຫະພັນ​ແມ່ ຍິງ​ເປັນຜູ້​ເຕົ້າ​ໂຮມ, ນໍາພາ​ສະມາຊິກ​ສະຫະພັນ​ແມ່ຍິງ, ​ແມ່ຍິງ​ບັນດາ​ເຜົ່າ, ບັນດາຊັ້ນ​ຄົນ​ ຈັດ​ຕັ້ງ​ປະຕິບັດໜ້າ​ທີ່​ເຂົ້າ​ສູ່​ຊີວິດ​ຕົວ​ຈິງ ອັນ​ໄດ້​ເຮັດ​ໃຫ້​ແມ່ຍິງ​ໄດ້​ມີ​ຄວາມ​ກ້າວໜ້າ, ເຂັ້ມ​ແຂງ​ຂຶ້ນ​ເປັນ​ກ້າວໆ, ຊີວິດ​ການ​ເປັນ​ຢູ່​ກໍ່​ໄດ້​ຮັບ​ການ​ປັບປຸງນັບ​ມື້​ນັບ​ດີ​ຂຶ້ນ ແມ່ຍິງ ໄດ້ກາຍ​ເປັນ​ກຳລັງ​ແຮງ​ທີ່ສໍາຄັນຂອງຊາດ; ມັນໄດ້ສະແດງອອກໃນການຕີລາຄາຜົນໄດ້ ຮັບຂອງການຈັດຕັ້ງປະຕິບັດແຜນພັດທະນາເສດຖະກິດ-ສັງຄົມຂອງແຂວງມາຮອດປີ 2015 ຄອບຄົວທຸກຍາກຍັງເຫລືອພຽງ 5,32 %, ​ຂະບວນການພັດທະນາແມ່ຍິງກໍ່ນັບມີ້ນັບເຕີບໃຫຍ່ເຂັ້ມແຂງ, ຕົວ​ແບບ​ໃນ​ການເພີ່ມພູນຄູນສ້າງຊີວິດການເປັນຢູ່ຂອງຄອບ ຄົວກໍ່ນັບມື້ນັບຫລາຍຂຶ້ນ, ຈຳນວນ​ເພດ​ຍິງ​ທີ່​ເປັນ​ການ​ນຳ​ແຕ່ລະ​ຂັ້ນໃນການຈັດຕັ້ງພັກ - ລັດ​ແຕ່ລະຂັ້ນກໍ່​ນັບ​ມື້​ນັບ​ເພີ່ມ​ຂຶ້ນ. ການປະກອບຄໍາຄິດຄໍາເຫັນ ແລະການຕັດສິນໃຈຂອງເພດຍິງນັບມື້ນັບຫລາຍ ອັນໄດ້ເຮັດໃຫ້ປັບປຸງບູລະນະແນວທາງຂອງພັກ, ນະໂຍ ບາຍຂອງລັດ, ລະບຽບກົດໝາຍມີຄວາມອຸດົມສົມບູນຂຶ້ນເປັນກ້າວໆ. ການຈັດຕັ້ງສະຫະພັນແມ່ຍິງກໍ່ໄດ້ຮັບການປັບປຸງປົວແປງໃຫ້ເຕີບໃຫຍ່ ເຂັ້ມແຂງຂຶ້ນຢ່າງບໍ່ຢຸດຢັ້ງ, ໄດ້ມີຫລາຍບ້ານ, ຫລາຍໜ່ວຍສະຫະພັນແມ່ຍິງຖືກຮັບຮອງເປັນສະຫະພັນແມ່ຍິງ 3 ດີຫລາຍສະໄໝ, ມາຮອດປະຈຸບັນສາມາດປະກາດເປັນເມືອງສະຫະພັນແມ່ຍິງ 3 ດີ ຈໍານວນ 9 ເມືອງ ອັນນີ້ມັນໄດ້ສະແດງໃຫ້ເຫັນວ່າ ເວລາໃດສະມາຊິກສະຫະພັນແມ່ຍິງ, ແມ່ຍິງບັນດາເຜົ່າພາຍໃນແຂວງຂອງພວກເຮົາແມ່ນມີຄວາມເອກະພາບຕັດສິນໃຈສູງປະຕິບັດຕາມແນວທາງຂອງພັກ, ອັນໂດດເດັ່ນແມ່ນພວກສະຫາຍຍັງຮັກສາໄດ້ຄຸນລັກ ສະນະທີ່ເປັນມູນເຊື້ອຂອງແມ່ຍິງລາວຄື: 
1. ຄວາມດຸໝັ່ນຂະຫຍັນພຽນໃນການອອກແຮງງານ, ມີນໍ້າໃຈປະຢັດສັດທ່ຽງ, ໃຊ້ຈ່າຍມີການຄິດໄລ່ ຈົ່ງຢອມ, ຮັກສາມູນມັງໄວ້ໃຫ້ລູກເຕົ້າ.
2. ມີຄວາມບໍລິສຸດຜຸດຜອ່ງ, ແພງລູກ, ຮັກຜົວ, ຍອມທົນທຸກ ທົນຍາກ, ຍອມເສຽສະຫລະ ເພືອ່ຄວາມສຸກຂອງລູກ, ຜົວ.
3. ມີນໍ້າໃຈເອື້ອເຟື້ອ ເພື່ອແຜ່, ຮັກແພງຊ່ວຍເຫລືອ ຕູ້ມຫໍ່ກັນ.
4. ມີນໍ້າໃຈຮັກຊາດ ແພງເຊື້ອ, ຮັກບ້ານເກີດ ເມືອງນອນ.
5. ມີກິລິຍາ ມາລະຍາດສຸພາບອອ່ນຫວານ, ຮັກສາມູນມໍລະດົກວັດທະນະທໍາອັນດີງາມຂອງຊາດ. 
ບໍ່​ພຽງ​ເທົ່າ​ນັ້ນ ພວກ​ສະຫາຍ​ຍັງ​ໄດ້​ຕັ້ງໜ້າ​ປະຕິບັດ​ຕາມ​ທິດ​ຊີ້​ນໍາ​ຂອງ​ພັກ​ໃນ​ການ ສ້າງສາ​ຍສຳພັນ​ອັນ​ດີງາມ​ກັບ​ບັນດາ​ປະ​ເທດ​ເພື່ອນ​ມິດ, ພົວພັນ​ຮ່ວມ​ມື​ຍາດ​ແຍ່ງ​ບົດຮຽນ ​ແລະ​ທຶນຮອນ​ຈາກ​ອົງການ​ຈັດ​ຕັ້ງ​ສາກົນມາພັດທະນາແມ່ຍິງຢ່າງຖືກຕອ້ງກັບລະບຽບ ຫລັກການ​​.  

ບັນດາ​ສະຫາຍ​ທີ່​ຮັກ​ແພງ​ທັງຫລາຍ ດ້ວຍ​ມູນເຊື້ອ​ ແລະຜົນງານທີ່​ຍາດ​ມາ​ໄດ້​ນັ້ນ ເມື່ອທຽບໃສ່ຄວາມຮຽກຮອ້ງຕອ້ງການຂອງໜ້າທີ່ການເມືອງໃນໄລຍະໃໝ່ ໂດຍສະເພາະແມ່ນຮອດ​ປີ 2020 ນໍາພາ​ປະ​ເທດ​ຊາດ​ໃຫ້​ຫລຸດພົ້ນ​ອອກ​ຈາກ​ຄວາມ​ດ້ອຍພັດທະນາ; ອີກດ້ານໜຶ່ງກໍ່ແມ່ນໄລຍະທີ່ກຽມພອ້ມເຂົ້າ AEC ມັນມີທັງດ້ານເອື້ອອໍານວຍ ແລະທັງດ້ານທ້າທາຍ. ສະນັ້ນ ພວກສະຫາຍ​ຍັງ​ຈະ​ໄດ້​ສືບ​ຕໍ່ອອກ​ແຮງສູ້ຊົນໃນຫລາຍດ້ານ​, ຊຶ່ງເລີ່ມຈາກຄະນະນໍາະ​ສະຫະພັນ​ແມ່ຍິງແຕ່ລະ​ຂັ້ນ​ຕອ້ງ​ສຸມໃສ່ດ່ັງນີ້:
1. ກອ່ນອື່ນໝົດຕອ້ງເຮັດວຽກງານສຶກສາອົບຮົມການເມືອງແນວຄິດໃຫ້ເລິກເຊິ່ງ, ທົ່ວເຖິງ, ເນື່ອງນິດລຽນຕິດ, ເຮັດໃຫ້ຫລາຍຮູບຫລາຍສີ, ແທດເໝາະກັບແຕ່ລະກຸ່ມເປົ້າໝາຍ. ເຜີ່ມທະວີການໂຄສະນາ ເຜີຍແຜ່ແນວທາງຂອງພັກ, ນະໂຍບາຍຂອງລັດຖະບານທີ່ມີຕໍ່ແມ່ຍິງ, ບັນດາລະບຽບ ກົດໝາຍຕ່າງໆ, ປຸກລະດົມ ຍົກສູງແນວຄິດ, ສະຕິຕອບຕ້ານເລ່ກົນຂອງພວກຄົນບໍ່ດີທີ່ຫວັງທໍາລາຍມ້າງເພພັກ, ມ້າງເພການຈັດຕັ້ງໃນທຸກຮູບແບບ.
2. ເອົາໃຈໃສ່ຜັນຂະຫຍາຍມະຕິກອງປະຊຸມໃຫຍ່ ກໍ່ຄືແຜນພັດທະ ນາແມ່ຍິງທີ່ຖືກຮັບຮອງໃນກອງປະຊຸມໃຫຍ່ຂອງຕົນທີ່ສໍາເລັດໄປແລ້ວນັ້ນ ມີອັນໃດທີ່ເຫັນວ່າຍັງບໍ່ສອດຄອ່ງກໍ່ຮີບຮອ້ນປັບປຸງ ພອ້ມທັງ​ຈັດ​ຕັ້ງ​ປະຕິບັດ​ໃຫ້​ເປັນ​ຮູບ​ປະ​ທໍາຢ່າງທົ່ວເຖິງຕາມຂະແໜງການ, ກົມກອງ, ທອ້ງຖິ່ນຮາກຖານ, ​ເຮັດ​ຢ່າງປະດິດສ້າງ ແລະ​ມີ​ປະສິດທິ​ຜົນ
3. ໃນສະພາບປະຈຸບັນສັງຄົມເກີດມີປະກົດການຫຍໍ້ທໍ້ໃນໝູ່ແມ່ຍິງນັບມື້ນັບແຜ່ຫລາຍສະນັ້ນພວກສະຫາຍຕອ້ງເອົາໃຈໃສ່ເກັບກໍາສະພາບ, ປະກົດການຫຍໍ້ທໍ້ມັນມີຈັກບັນຫາ, ເກີດຂຶ້ນກັບກຸ່ມຄົນໃດຫລາຍ, ສາເຫດເກີດມາຈາກໃສ, ກ່ຽວຂອ້ງກັບພາກສ່ວນໃດແດ່? ແລ້ວຮີບຮອ້ນແກ້ໄຂ. ຖ້າບໍ່ດ່ັງນັ້ນມັນຈະເຮັດໃຫ້ຄອບຄົວ, ສັງຄົມ, ການຈັດຕັ້ງບໍ່ມີຄວາມສະຫງົບ.
4. ຂະບວນແຂ່ງຂັນ 3 ດີ ເຖິງຈະໄດ້ປະຕິບັດຢ່າງກວ້າງຂວາງ ແຕ່ຄຸນນະພາບຍັງບໍ່ທັນສູງ ສະແດງອອກ: ບາງບອ່ນໄດ້ເປັນໜ່ວຍສະຫະພັນແມ່ຍິງ 3 ດີ, ເປັນ ບ້ານສະຫະພັນແມ່ຍິງ 3 ດີ ແຕ່ຂະບວນການຂອງແມ່ຍິງບໍ່ຄອ່ຍຟົດຟື້ນ, ຕົວແບບຍັງມີຈໍາກັດ, ການຈັດຕັ້ງສະຫະພັນແມ່ຍິງບໍ່ເຂັ້ມແຂງເທົ່າທີ່ຄວນ. ສະນັ້ນ, ພວກສະຫາຍຕອ້ງເອົາໃຈໃສ່ຫັນເອົາວຽກງານແຂ່ງຂັນ 3 ດີ ຕິດພັນກັບວຽກງານປັບປຸງການຈັດຕັ້ງ, ຕິດພັນກັບຂະບວນແຂ່ງຂັນຮັກຊາດ ແລະພັດທະນາຢ່າງແທ້ຈິງ. 
5. ເຜີ່ມທະວີການຫັນລົງຮາກຖານໃຫ້ແຂງແຮງ, ເກັບກໍາໃຫ້ໄດ້ທ່າແຮງທີ່ບົ່ມຊອ້ນຂອງທອ້ງຖ່ິນ, ມູນເຊື້ອຂອງແມ່ຍິງ, ຄວາມມຸ້ງຫວັງຂອງເອື້ອຍນອ້ງແມ່ຍິງ ນໍາມາຄົ້ນຄວ້າຊອກຫາແລ່ງທືນມາສົ່ງເສີມໃຫ້ເອື້ອຍນອ້ງມີວຽກເຮັດງານທໍາຢູ່ກັບທີ່ ເພື່ອແກ້ໄຂບັນຫາຍິງໜຸ່ມຫລັ່ງໄຫລເຂົ້າມາຊອກວຽກເຮັດງານທໍາຢູ່ຕົວເມືອງໃຫຍ່ ແລະໄປອອກແຮງງານຢູ່ຕ່າງປະເທດ ອັນນີ້ມັນເປັນບັນຫາໃຫຍ່ທີ່ພວກສະຫາຍຈະນໍາມາຄົ້ນຄວ້າຊອກຫາວິທີແກ້ໄຂ.
6. ສໍາລັບຢູ່ແຂວງພວກເຮົາແມ່ນມີຊື່ສຽງ ແລະຄວາມນິຍົມໃນການທອ່ງທ່ຽວ. ຂ້າພະເຈົ້າເຫັນວ່າມັນເປັນເງື່ອນໄຂທີ່ດີໃນການແກ້ໄຂຄວາມທຸກຍາກຂອງແມ່ຍິງບັນດາເຜົ່າ. ຄະນະສະຫະພັນແມ່ຍິງພວກສະຫາຍຕອ້ງຫັນເປັນແຜນງານ, ໂຄງ ການອັນລະອຽດນັບທັງດ້ານສິນລະປະວັນນະຄະດີ, ດ້ານສີໄມ້ລາຍມື, ການນຸ່ງຖືທີ່ເປັນເອກະລັກຂອງແຕ່ລະເຜົ່າ, ວິຖີຊີວິດ ເຮັດໃຫ້ນັກທອ່ງທ່ຽວມີຄວາມສົນໃຈສາມາດສ້າງລາຍໄດ້ໃນທຸກຮູບແບບ. 
7. ເອົາໃຈໃສ່ຕິດຕາມ, ກວດກາ, ກະຕຸກຊຸກຍູ້ໃຫ້ຄະນະສະຫະພັນແມ່ຍິງແຕ່ລະບອ່ນເຄື່ອນໄຫວໃຫ້ຖືກກັບພາລະບົດບາດ.
8. ເອົາໃຈໃສ່ກໍ່ສ້າງ, ຍົກລະດັບຄວາມຮູ້ທາງດ້ານພາສາຕ່າງປະເທດ, ທິດສະດີ, ວິຊາສະເພາະ ຄຽງຄູ່ກັບການຍົກສູງຄວາມສາມາດຂອງເອື້ອຍນອ້ງແມ່ຍິງ, ສົ່ງເສີມຄວາມກ້າວໜ້າ, ຍົກສູງບົດບາດຂອງແມ່ຍິງໃຫ້ມີຄວາມສະເໝີພາບເທົ່າທຽມກັບເພດຊາຍໃນທຸກດ້ານ ເພືອ່ໃຫ້ສອດຄອ່ງກັບການພັດທະນາຂອງຊາດ.
9. ພວກສະຫາຍຕອ້ງຍຶດໝັ້ນຫລັກການລວມສູນປະຊາທິປະໄຕ, ຄວາມເປັນເອກະພາບ, ຄວາມຈິງໃຈ, ຮັກແພງ, ຜອ່ນສັ້ນ ຜອ່ນຍາວ, ຄວາມສາມັກຄີ ຊອ່ຍເຫລືອ ຊຶ່ງກັນ ແລະກັນ.
10. ເອົາໃຈໃສ່ເກັບກໍາຜົນງານ, ສອ່ງແສງລາຍງານໃຫ້ຂັ້ນເທິງຮັບຊາບເປັນປົກກະ ຕິ, ເຫັນບອ່ນໃດມີຈຸດອອ່ນ ຂໍ້ຄົງຄ້າງໃຫ້ຮີບຮອ້ນປັບປຸງແກ້ໄຂໃຫ້ທັນເວລາ. ຕໍ່ກົມກອງ, ບຸກຄົນທີ່ມີຜົນງານດີເດັ່ນກໍ່ຍອ້ງຍໍຕາມຄວາມເໝາະສົມ.

ນະໂອກາດອັນ​ສະຫງ່າ​ລາສີນີ້ ຂ້າພະ​ເຈົ້າຂໍອວຍພອນໄຊອັນປະເສີດມາຍັງທ່ານ ອາດີດການນໍາຂອງແຂວງ, ຂອງສະຫະພັນແມ່ຍິງແຂວງ ຈົ່ງມີສຸຂະພາບແຂງແຮງ, ສືບຕໍ່ເປັນຮົ່ມໂພຮົ່ມໄຊໃຫ້ລູກໃຫ້ຫລາຍຕະຫລອດໄປ.

ຂໍ​ອວຍພອນ​ໄຊ​ແດ່ແຂກຜູ້ມີກຽດທີ່​ເຂົ້າ​ຮ່ວມ​ງານ​ຄັ້ງ​ນີ້ຈົ່ງມີສຸຂະພາບເຂັ້ມແຂງ ປະ ສົບຜົນສໍາເລັດໃນໜ້ທີ່ວຽກງານ, ມີຄວາມສຸກສົດຊື່ນ ໃນຊີວິດສ່ວນຕົວ ແລະຄອບຄົວ.

ອວຍພອນໄຊ​ ​ແດ່ຄະນະນຳສະຫະພັນແມ່ຍິງ, ສະມາຊິກສະຫະພັນແມ່ຍິງທຸກສະຫາຍ ຈົ່ງມີສຸຂະພາບເຂັ້ມແຂງ, ໄດ້ຮັບຜົນສຳເລັດໃນໜ້າທີ່ວຽກງານທຸກປະການ. ພິເສດຂໍຝາກຄໍາອວຍພອນຜ່ານພວກສະຫາຍໄປຍັງແມ່ຍິງບັນດາເຜົ່າຜູ້ທີ່ທໍາການຜະລິດ, ບໍລິການ, ຄ້າຂາຍ ແລະເຮັດໜ້າທີ່ອື່ນໆ ຈົ່ງໄດ້ຮັບຜົນສໍາເລັດຕາມຄວາມມຸ້ງຫວັງ, ຜູ້ທີ່ເຈັບ ໄຂ້ໄດ້ປ່ວຍກໍ່ໃຫ້ຫາຍດີໄວໆ.
ຂໍຂອບໃຈ

